ՏԵՂԵԿԱՆՔ - ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ԵՎՐՈՊԱԿԱՆ ՄԻՈՒԹՅԱՆ ՄԻՋԵՎ ԵՎՐՈՊԱԿԱՆ ՄԻՈՒԹՅԱՆ ՔՐԵԱԿԱՆ ԱՐԴԱՐԱԴԱՏՈՒԹՅԱՆ ՈԼՈՐՏՈՒՄ ՀԱՄԱԳՈՐԾԱԿՑՈՒԹՅԱՆ ԳՈՐԾԱԿԱԼՈՒԹՅԱՆ (ԵՎՐԱՋԱՍԹ) ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ՎԱՐՈՒՅԹՆԵՐՈՎ ԻՐԱՎԱԿԱՆ ՀԱՄԱԳՈՐԾԱԿՑՈՒԹՅԱՆ ՈԼՈՐՏՈՒՄ ԻՐԱՎԱՍՈՒ ՄԱՐՄԻՆՆԵՐԻ ՄԻՋԵՎ ՀԱՄԱԳՈՐԾԱԿՑՈՒԹՅԱՆ ՄԱՍԻՆ» ՀԱՄԱՁԱՅՆԱԳՐԻ ՍՏՈՐԱԳՐՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ 

[bookmark: _GoBack]2021 թվականին Հայաստանի Հանրապետության (այսուհետ՝ ՀՀ) գլխավոր դատախազությունում ստացվել է ՀՀ արտաքին գործերի նախարարության գրությունը և կից փաստաթուղթը, որով պաշտոնապես տեղեկացվել է «Եվրաջասթ» գործակալության հետ համագործակցության նպատակով երրորդ երկրների, այդ թվում՝ Հայաստանի հետ միջազգային համաձայնագրերի կնքման շուրջ բանակցությունների մանդատի՝ Եվրոպական միության (այսուհետ՝ ԵՄ) խորհրդի կողմից հաստատման և այդպիսի համաձայնագրի կնքմամբ ընձեռվող առավելությունների մասին: Հետագայում մեկնարկել են համաձայնագրի կնքման շուրջ բանակցություններ: 
ՀՀ գլխավոր դատախազությունը սահմանված կարգով ՀՀ ԱԳՆ է ներկայացրել Համաձայնագրի լրամշակված նախագծի հայերեն և անգլերեն տեքստերը և նախագծի կապակցությամբ ստացված առաջարկությունների ամփոփաթերթը՝ փոխհամաձայնեցման նպատակով:
«Եվրաջասթ»-ը Եվրոպական միության անդամ երկրների դատախազություններին վերապահված գործառույթները համակարգող և անդամ երկրների դատախազությունների միջև համագործակցությունը խթանող համաեվրոպական կառույց է, որն, ի թիվս այլ գործառույթների, իրականացնում է հավաքագրված տվյալների փոխանակում ինչպես ԵՄ անդամ, այնպես էլ երրորդ երկրների իրավասու մարմինների միջև։
Համաձայնագրի նպատակն է զարգացնել «Եվրաջասթ»-ի և ՀՀ իրավասու մարմինների միջև ծանր հանցագործությունների, մասնավորապես, ի թիվս այլնի, կազմակերպված հանցավորության և ահաբեկչության դեմ պայքարը (ծանր հանցագործությունները թվարկված են Համաձայնագրի I հավելվածում): Համաձայնագրով Եվրաջասթ-ը կաջակցի ՀՀ-ին համատեղ քննչական խմբերի ձևավորման հարցում:
Ըստ Համաձայնագրի ԵՄ համար իրավասու մարմին է՝ «Եվրաջասթ»-ը, իսկ ՀՀ համար՝ ներպետական օրենսդրությամբ հանցագործությունների դեպքերով նախաքննություն և քրեական հետապնդում իրականացնելու, այդ թվում՝ Համաձայնագրի II հավելվածում թվարկված՝ քրեական վարույթներով իրավական համագործակցության վերաբերյալ փաստաթղթերի կատարման համար պատասխանատու ներպետական մարմինը:
Համաձայնագրով նախատեսվում է, որ ՀՀ-ն նշանակում է համակարգող իր ներպետական իրավասու մարմիններից՝ Եվրաջասթի և Հայաստանի իրավասու մարմինների միջև հաղորդակցությունը և համագործակցությունը դյուրացնելու նպատակով, ինչպես նաև Համագործակցության հարցերով դատախազ, ով կարող է ունենալ օգնական(ներ): Հայկական կողմը պետք է սահմանի Համագործակցության հարցերով դատախազի և օգնականի իրավասությունը: Համագործակցության հարցերով դատախազն ու օգնականը պետք է հասանելիություն ունենան ներպետական քրեական պահոցներին, ներպետական օրենսդրության համաձայն, ունենան ՀՀ իրավասու մարմինների հետ ուղիղ կապ հաստատելու իրավասություն:  
Եվրաջասթ-ն իր հերթին կարող է նշանակել իր կողմի կոնտակտային ներկայացուցիչ՝ Համագործակցության հարցերով մագիստր: 
Համաձայնագիրը հնարավորություն է տալու միմյանց (Եվրաջասթ-ՀՀ) փոխանցել անձնական տվյալներ (այդ թվում՝ ԵՄ զգայուն կամ կարևոր ոչ զգայուն տեղեկությունների փոխանակում): Տեղեկատվության փոխանակման արդյունքում անձին վնաս պատճառելու դեպքում ենթադրվում է ֆինանսական հատուցում:
Առանձնահատուկ կարևորելով անձնական տվյալների հետ կապված գործողությունները՝ Համաձայնագիրը նախատեսում է տվյալների պահպանության վերաբերյալ առանձին երկու գլուխ (գլուխ II և III՝ տվյալների փոխանցում, մշակում, պահպանում, տվյալի տիրոջ իրավունքներ, հասանելիության իրավունք, սահմանափակում, պահպանման պայմանների խախտում, տեղեկության անվտանգություն): 
«Եվրաջասթ»-ն ունի իրավասության լայն շրջանակ անդրազգային հանցավորության դեմ պայքարում, հետևաբար Համաձայնագրի կնքումը հնարավորություն կընձեռի ՀՀ քննչական մարմիններում նախաձեռնված քրեական վարույթներով ԵՄ անդամ պետությունների իրավասու մարմինների հետ իրականացնել արդյունավետ համագործակցություն, իսկ ՀՀ դատախազության ներկայացվածությունը «Եվրաջասթ»-ում կնպաստի անհրաժեշտ հաղորդակցման արագությանն ու ցուցաբերված փոխադարձ աջակցության որակին:
Նկատի ունենալով վերոգրյալը և կարևորելով «Եվրաջասթ»-ի դերն ու հնարավորությունները քրեական վարույթներով իրավական օգնության ցուցաբերման հարցերում՝ ՀՀ գլխավոր դատախազությունը նպատակահարմար է գտնում համաձայնագրի կնքումը։



